
Tokke kommune 
 
 
 
 
         Eidsborg, 09.02.24 
 
 
 
 

 
 

Vurdering av Skafså minnelund 
 
Viser til dykkar førespurnad der de bed om ei museumsfagleg vurdering av vidare ivaretaking av 
dei to bygningane på Skafså minnelund. 
 
Dette gjeld Visliestoga og den gamle kyrkjestoga. Som gjort greie for av bygningsverntenesta er 
begge stogene flytta til noverande plassering, og manglande grunnarbeid og valde løysingar ved 
oppsetjing gjere at begge har behov for vøling. Ingen av stogene er avslutta innvendig slik at dei i 
dag har noko bruksverdi for formidling, møter eller anna bruk. Stogene er slik primært kulisse 
eller miljøskapar rundt minnelunden der bystene av Talleiv Huvestad, Peter Mandt, Vetle Vislie 
og Anne Grimdalen er plassert.  
 
Bystene i seg sjølv representerer viktig lokal, regional og til dels nasjonal personalhistorie, og er 
også av høg kunstnarisk verdi. Desse er likevel ikkje tema i denne vurderinga, men bør vere eit 
bakteppe for prioriteringar vidare.    
 
Minnelunden vart opna i 1949 og Visliestoga vart flytta i 1959. Det er eit eige styre vald av Tokke 
kommune for minnelunden, men me er ikkje kjend med kva mandat eller oppgåve dette har.  
 
Oppdraget 
Ei museumsfagleg vurdering i denne samanhang er ei vurdering av relevans og den 
kulturhistoriske verdien bygningane har. Ein har vald å bruke dei same vurderingskriterie som 
Kulturdirektoratet la til grunn for den store tilstandsvurderinga av antikvariske bygningar på 
musea (2019). I gjennomgangen nedanfor er det Visliestoga som ein har teke utgangspunkt i, 
sidan denne er den mest interessante kulturhistorisk og også er meir sentralt plassert i høve til 
minnelunden. Mykje av dei same vurderingane gjeld også kyrkjestoga, bortsett frå at denne ikkje 
har det personalhistoriske aspektet. 
 
Relevans 
Kor relevant er desse bygningane for kommunen, regionen og vidare? Det er gjort eit medvite val 
ved å flytte Visliestoga til minnelunden, venteleg for å høgne verdien av staden og understreke 
kor viktig ein såg det var å ta vare på minnet om Vetle Vislie. Vislie var fødd i Skafså i 1858 og 
vaks opp i denne stoga, men flytta ut som 16-åring for å gå skule. Sitt yrkesaktive og skapande liv 
hadde han utanfor Telemark, men i mykje av det han skreiv fann han problemstillingar og miljø 
frå barndomens rike. Dette kan vere mykje av årsaka til at han vart oppfatta som så relevant at 

ein ville heidre han med både byste og seinare flytting og ivaretaking av stoga han var fødd i. 
Vislie var også journalist, lærar og rektor for lærarskule, og slo ikkje breitt gjennom som forfattar 
(ref. Norsk Biografisk Leksikon). Ut frå dette kan ein nok hevde at hans relevans fyrst og fremst 
var lokal/regional ved etableringa av minnelunden.  
 
Korleis har Visliestoga sin relevans utvikla seg? Er den viktig i dag, og for kven? Minnet om 
Vislie har blitt styrka av Visliestoga, som blikkfang og kulisse for minnelunden. Utan stoga vil det 
vere lett å oversjå bystene som er plassert på andre sida av krysset for kyrkja. Men det er likevel 
lite besøk og bruk av minnelunden, og slik kan ein meine at den har mindre relevans i dag. Det at 
stoga heller ikkje er ferdigstilt innvendig slik at den kan nyttast til formidling, møter eller anna 
bruk gjere stoga mindre relevant.  
 
Ei flytting av Visliestoga ville nok ikkje blitt gjort i dag, sidan gjeldande prinsipp er å bevare 
kulturminne i sin opprinnelege kontekst – in situ. Hovudregelen no er at flytting av prioriterte 
verneverdige bygg berre er aktuelt når det ikkje er mogeleg å sikre bevaring på opprinneleg stad.  
 
Kulturhistorisk verdi 

a. Sjeldan vs. representativ 
Stoga er ei tradisjonell toromsstoge som var vanleg rundt om i regionen midt på 1800-talet. 
Mange av desse er borte i dag, har blitt bygd om eller er sterkt endra. Det er likevel ein vel 
dokumentert stogetype, som ein kan finne meir komplette og betre døme på til dømes på musea. 
Visliestoga er ut frå dei bygningshistoriske kvalitetar korkje sjeldan eller særskild viktig å ta vare 
på ut frå representativitet.  
 

b. Immateriell og materiell verdi 
Den immaterielle verdien av stoga er knytt til personalhistoria, som fødestaden til Vetle Vislie. 
Sidan interiør manglar kan likevel ikkje stoga formidle så mykje om korleis hans fyrste leveår og 
oppvekst var. Ut over dette fortel stoga om husmannslivet i Vest-Telemark. Det er ikkje kjend at 
stoga er bygd av ein særkjend handverkar, eller kan reknast som retningsgjevande eller 
høgdepunkt for ein arkitektonisk epoke.   
 
Den materielle verdien av stoga er på grunn av mangelfulle løysingar ved flytting forringa, og 
stoga representerer slik ikkje viktige materielle verdiar.    

 

c. Estetiske kvalitetar – kunstnarisk/arkitektonisk verdi 
Dei estetiske kvalitetar ved stoga er med på å gjere minnelunden rikare og meir spanande. Stoga 
har funksjon som miljøskapar og kulisse, og er også eit blikkfang som trekker merksemd til 
bystene. Di lenger ein let stoga stå som ho er, utan å ta tak i vedlikehaldsbehovet, vil dei estetiske 
verdiar av stoga verke negativt inn på minnelunden.  
 

d. Kjeldeverdi 
Når det gjeld Visliestoga sin verdi som kjelde, viser ein til rapporten frå bygningsvernstenesta.  
 

e. Symbolverdi 
Stoga vil ha særskild betyding for dei som er opptekne av Vetle Vislie sitt forfattarskap og virke. 
Vidare kan stoga også vere identitetsskapande i lokalmiljøet, som ei utviding av kyrkja og 

tidlegare Kyrkjebø skule som eit område for samkome og felles lokal møtestad. Minnelunden vart 
nytta av skulen tidlegare, og slik kan ein gå ut frå at den har identitetsskapande minne for dei som 
var med på dette. Symbolverdien av Visliestoga vert vurdert som primær lokal.  
   

f. Opplevingsverdi 
Som nemnd under estetiske kvalitetar styrkar stoga minnelunden sine kvalitetar gjennom den 
atmosfæra, miljøet og blikkfanget stoga gjev. Ut over dette gjev ikkje stoga noko særskilde 
kjenslemessige opplevingar.   
 

g. Autensitet 
Her viser ein til rapporten frå bygningsverntenesta på dei delar som gjeld autensitet i byggjemåte 
og konstruksjon. Når det gjeld Visliestoga er det likevel personalhistoria til Vetle Vislie som er 
årsak til at stoga er flytta til minnelunden. Sidan interiør og gjenstandar ikkje er på plass, og det 
heller ikkje er etter det ein veit andre særskilde historiar knytt til Vislie sin oppvekst i stoga som 
kan formidlast, vurderer ein den autentiske verdien som låg. Det kan vere at dette kan bli etablert 
dersom ein kan skaffe møblering og gjenstandar som var i stoga  perioden 1858-1874 då Vislie 
budde der, eller samle inn materiale frå hans forfattarskap og vaksne liv.    
 

h. Miljøverdi 
Dette punktet omfattar opprinneleg kontekst og korleis bygningen elles speglar/fungerer i 
omgjevnadane. Visliestoga er flytta og har slik mist sin opprinnelege kontekst.  
 
Stoga fungerer primært som ein miljøskapar for bystene i minnelunden, men har også i høve til 
Skafså kyrkje og tidlegare Kyrkjebø skule – saman med den gamle kyrkjestoga.  
 
Bygningen har ingen betydning som miljøskapar for gjenstandssamling etter Vislie og hans liv og 
virke, sidan denne ikkje finnest.  
 

i. Utviklingspotensiale 
Kan dei ulike verdiane Visliestoga har styrkast og korleis? Ei istandsetting av stoga og kyrkjestoga 
vil sjølvsagt auke verdien av bygningane. Særskild om ein ferdigstilte innvendig og kunne ta 
stogene meir i aktivt bruk. Ein må likevel sjå dette i høve til potensiale for brukarar og kva bruk 
som er aktuelt.  
 
Oppsummering 
Den bygningsmessige verdien av stogene er forringa av korleis bygningane vart flytta og på grunn 
av manglande vedlikehald i etterkant. Den kulturhistoriske verdien er også forringa ved at stogene 
ikkje vart ferdigstilt innvendig med opprinneleg inventar og gjenstandsmateriale. Relevansen til 
minnelunden har ikkje auka, og det manglande vedlikehaldet av bygningane og parkstellet verkar 
forsterkande på dette. 
 
Det lokale engasjementet om minnelunden vil vere viktig for kva prioritering ein vel for 
bygningane og bystene framover. Dette må ein sjå opp mot kva kostnadar som istandsetjing, 
eventuell ferdigstilling av inventar og vidare drift og tilsyn vil krevje.  

Som alternativ kan ein sjå til vellukka minnesmerke plassert meir direkte til kyrkjer, slik som til 
dømes Landstadmonumentet og Sterke-Nilssteinen ved Seljord kyrkje eller jenteskulpturen av 
Dyre Vaa ved Grunge kyrkje. Ved ei slik sentral plassering vert minnesmerka meir synlege, og 
stell rundt vert gjerne enklare og meir praktisk å handtere. 
 
 
for Vest-Telemark Museum 
 
 
 
 
Dag Rorgemoen         
direktør/konservator NMF        

